
Broj: UP-I-KSI-09-24/23 

Datum: 23.08.2023. godine  

 

Na osnovu članova 25. i 33. Zakona o sprečavanju sukoba interesa u institucijama Brčko 

distrikta Bosne i Hercegovine („Službeni glasnik Brčko distrikta Bosne i Hercegovine“, broj: 

04/21), Komisija za odlučivanje o sukobu interesa, postupajući po službenoj dužnosti u 

postupku utvrđivanja povrede odredaba Zakona o sprečavanju sukoba interesa u institucijama 

Brčko distrikta BiH, nosioca javne funkcije D.T. iz Brčkog, Ul. Skendera Kulenovića br. 15 

Brčko, člana Upravnog odbora JP "Komunalno Brčko" d.o.o. Brčko, na 63. sjednici održanoj 

dana 23.08.2023. godine, donosi 

 

ZAKLJUČAK 

Obustavlja se postupak protiv D.T. iz Brčkog, Ul. Skendera Kulenovića br. 15 Brčko, 

člana Upravnog odbora JP "Komunalno Brčko" d.o.o. Brčko, kao nosioca javne funkcije, 

pokrenut Zaključkom, broj: UP-I-KSI-09-24/23 od 26.05.2023 godine, radi sumnje na povredu 

člana 13. Zakona sprečavanju sukoba interesa u institucijama Brčko distrikta Bosne i 

Hercegovine, koja bi proizilazila iz okolnosti da u vrijeme obavljanja javne funkcije obavlja i 

dužnost lica ovlaštenog za zastupanje u fondaciji i udruženju Srpskog prosvjetnog i kulturnog 

društva „Prosvjeta“ Brčko,  osnovanom u skladu sa Zakonom o udruženjima i fondacijama, a 

koje se finansira iz Budžeta Brčko distrikta BiH, u iznosu većem od 10.000,00 KM na 

godišnjem nivou. 

Obrazloženje 

 

Dana 26.05.2023. godine Komisija za odlučivanje o sukobu interesa po službenoj 

dužnosti Zaključkom, broj: UP-I-KSI-09-24/23, pokrenula je postupak protiv nosioca javne 

funkcije D.T. iz Brčkog, Ul. Skendera Kulenovića br. 15 Brčko, člana Upravnog odbora JP 

"Komunalno Brčko" d.o.o. Brčko, zbog sumnje na povredu člana 13. Zakona o sprečavanju 

sukoba interesa u institucijama Brčko distrikta Bosne i Hercegovine, koja bi proizilazila iz 

okolnosti da u vrijeme obavljanja javne funkcije obavlja i dužnost lica ovlaštenog za zastupanje 

u fondaciji i udruženju Srpskog prosvjetnog i kulturnog društva „Prosvjeta“ Brčko,  osnovanom 

u skladu sa Zakonom o udruženjima i fondacijama, a koje se finansira iz Budžeta Brčko distrikta 

BiH, u iznosu većem od 10.000,00 KM na godišnjem nivou. 

 

Nosilac javne funkcije je istim Zaključkom pozvan da Komisiji za odlučivanje o sukobu 

interesa dostavi izjašnjenje u roku od 15 dana od dana dostavljanja Zaključka.  

 

          Dana 15.06.2023. godine, u zakonskom roku, Komisiji je dostavljeno pisano izjašnjenje 

na Zaključak Komisije o pokretanju postupka, broj: UP-I-KSI-09-24/23 od 26.05.2023. godine, 

u kojem nosilac javne funkcije navodi, između ostalog, da je u roku od 3 dana od dana 

imenovanja, odnosno 24.12.2021. godine, podnio neopozivu ostavku na mjesto predsjednika 

udruženja, da je nakon ostavke rukovođenje društvom preuzelo drugo lice, potpredsjednik 

udruženja, da je u Registru Osnovnog suda Brčko distrikta BiH vidljivo da se vodi i dalje kao 

odgovorno lice, ali da odluku o izboru novog predsjednika donosi Skupština društva i da ne 

snosi odgovornost i krivicu za neodržavanje Skupštine, jer ne učestvuje u radu i rukovođenju 

društvom.  

 

           Kao dokaz navodima iz Izjašnjenja od 15.06.2023. godine, D.T. priložio je neopozivu 

ostavku od 24.12.2021. godine dostavljenu udruženju Srpskog prosvjetnog i kulturnog društva 

„Prosvjeta“ Brčko,  dopis udruženja, broj: 11/22 od 18.01.2022. godine o neopozivoj ostavci 

D.T., Odluka o privremenom prenosu ovlaštenja, broj: 72/21 od 24.12.2021. godine i Odluku o 

saglasnosti, broj: 71/21 od 24.12.2021. godine.  

Uvidom u dostavljenu dokumentaciju, utvrđeno je da je :  

1. D.T. podnio neopozivu ostavku dana 24.12.2021. godine na mjesto predsjednika 

udruženja Srpskog prosvjetnog i kulturnog društva „Prosvjeta“ Brčko, te da do 

imenovanja novog predsjednika dužnost v.d. predsjednika preuzima potpredsjednik;  

2. Udruženje Srpskog prosvjetnog i kulturnog društva „Prosvjeta“ Brčko, broj: 11/22 od 

18.01.2022. godine, obavijestilo Komisiju za odlučivanje o sukobu interesa da je D.T.  

dana 24.12.2021. godine podnio neopozivu ostavku na mjesto predsjednika udruženja;  

3. Odlukom o privremenom prenosu ovlaštenja, broj: 72/21 od 24.12.2021. godine, 

privremeno prenoseno ovlaštenje predsjednika na potpresjednika Društva do izbora 

novog predsjednika Društva; 

4. Odlukom Upravnog odbora Društva, broj: 71/21 od 24.12.2021. godine data saglasnost 

na prenos ovlaštenja na potpredsjednika Društva do održavanja Skupštine i izbora 

novog predsjednika.  

 

D.T. obavlja funkciju člana Upravnog odbora JP "Komunalno Brčko" d.o.o. Brčko distrikt 

BiH, na osnovu Odluke broj: 01-02-7263/21 od 22.12.2021. godine,  te je shodno članu 2. Zakona 

o sprečavanju sukoba interesa u institucijama Brčko distrikta Bosne i Hercegovine nosilac javne 

funkcije i upisan je u Registar javnih funkcija i nosilaca javnih funkcija. 

 

Članom 22. Poslovnika o radu Komisije za odlučivanje o sukobu interesa propisano je da je 

nosilac javne funkcije stranka u postupku. 

 

Članom 23. stav (4) Zakona propisano je da Komisija za svaki podneseni Izvještaj o 

imovinskom stanju provodi redovnu provjeru. Redovna provjera predstavlja provjeru tačnosti i 

potpunosti podataka iz Izvještaja o imovinskom stanju upoređivanjem podataka s podacima o 

imovinskom stanju nosioca javne funkcije prikupljenim od organa, institucija i pravnih lica u 

zemlji i inostranstvu koji raspolažu informacijama, odnosno organa, institucija i pravnih lica 

koja vode evidencije o podacima.  

Naime, prilikom redovne provjere tačnosti i potpunosti podataka iz Izvještaja o 

imovinskom stanju, na obrascu o imovinskom stanju nosioca javne funkcije, bračnog i 

vanbračnog druga, djece i drugih članova porodičnog domaćinstva kao i lica prema kojima 

nosilac javne funkcije ima zakonsku obavezu izdržavanja-Aneks II, uočeno je da D.T. u vrijeme 

obavljanja javne funkcije obavlja i poslove lica ovlaštenog za zastupanje, predsjednika u 

udruženju Srpskog prosvjetnog i kulturnog društva „Prosvjeta“ Brčko, osnovanom u skladu sa 

Zakonom o udruženjima i fondacijama, na osnovu rješenja Osnovnog suda Brčko distrikta BiH, 

broj: 096-0-F1-21-00234/21 od 31.05.2021. godine, te da se ovo Društvo finansira iz Budžeta 

Brčko distrikta BiH, u iznosu većem od 10.000,00 KM na godišnjem nivou, odnosno za 2021. 

godinu shodno dopisu Direkcije za finansije Brčko distrikta BiH, broj: 13.9-04.2-18/23 od 

30.01.2023. godine. Shodno ovom saznanju, Komisija je Zaključkom, broj: UP-I-KSI-09-24/23 

od 26.05.2023. godine pokrenula postupak po službenoj dužnosti u skladu sa  članom 32. ovog 

Zakona, protiv nosioca javne funkcije, zbog sumnje na povredu člana 13. Zakona o sprečavanju 

sukoba interesa u institucijama Brčko distrikta Bosne i Hercegovine. 

 

Članom 13. stav (1) Zakona sprečavanju sukoba interesa u institucijama Brčko distrikta 

Bosne i Hercegovine, propisano je da za vrijeme obavljanja javne funkcije nosilac javne 

funkcije ne smije obavljati dužnost lica ovlaštenog za zastupanje ili člana organa upravljanja i 

nadzornog organa u fondaciji i udruženju osnovanom u skladu sa zakonima o udruženjima i 

fondacijama, a koji se finansiraju iz budžeta bilo kojeg nivoa vlasti, u iznosu većem od 

10.000,00 KM godišnje, dok je istim članom stav (2) Zakona o sprečavanju sukoba interesa u 

institucijama Brčko distrikta Bosne i Hercegovine propisano da nosilac javne funkcije koji je 

lice ovlašteno za zastupanje ili član organa upravljanja i nadzornog organa udruženja ili 

fondacije ne može primati naknadu ili poklone po osnovu obavljanja poslova navedenih 

pozicija u udruženju ili fondaciji, izuzev naknade putnih i drugih troškova. 

 

Ponovnom provjerom podataka, te uvidom u dostavljene podatke od strane Osnovnog 

suda Brčko distrikta BiH, broj: 096-0-RegZ-23-000496 od 06.03.2023. godine, vidljivo je da je 

D.T. je i dalje upisan kao lice ovlašteno za zastupanje, odnosno predsjednik Srpskog 

prosvjetnog i kulturnog društva „Prosvjeta“ Brčko (SPKD „Prosvjeta“ Brčko), te je Komisija 

donijela Zaključak o pokretanju postupka. 

 

Nakon dostavljenog izjašnjenja i dokumentacije od strane nosioca javne funkcije, a na 

pisani zahtjev odnosno inicijativu Komisije za odlučivanje o sukobu interesa, Kancelarija 

gradonačelnika/Inspektorat je dostavila obavještenje o postupanju, broj: 05-000640/23(01.6-

1452JN-002/23) od 21.07.2023. godine, da je u toku inspekcijskog nadzora Srpskog 

prosvjetnog i kulturnog društva „Prosvjeta“ Brčko, a uvidom u rješenje o registraciji udruženja 

096-0-F1-21-000234 od 31.05.2021. godine, utvrđeno da je D.T. predsjednik udruženja i lice 

ovlašteno za zastupanje, dana 24.12.2021. godine, podnio neopozivu ostavku na mjesto 

predsjednika udruženja, ali da promjene predsjednika i lica ovlaštenog za zastupanje udruženja 

nisu prijavljene Osnovnom sudu, te da je shodno tome inspektor za udruženja i fondacije donio 

rješenje o otklanjanju nedostataka u skladu sa nadležnostima Inspektorata.  

 

Imajući u vidu da je D.T., nosilac javne funkcije, dostavio pisano Izjašnjenje i da je kao 

dokaze priložio gore navedenu dokumentaciju u koju je Komisija izvršila uvid, te da je i 

Komisija po službenoj dužnosti pribavila podatke o činjenicama, Komisija je materijalne 

dokaze cijenila kao istinite, odnosno, da nosilac javne funkcije nije prekršio Zakon o 

sprečavanju sukoba interesa u institucijama Brčko distrikta Bosne i Hercegovine, jer je 

blagovremeno podnio ostavku, te je Komisija donijela odluku kao u dispozitivu Zaključka.  

 

POUKA O PRAVNOM LIJEKU:  

Saglasno odredbama člana 37. stav (1) Zakona, ova odluka je konačna u upravnom postupku i  

protiv iste nije dopuštena žalba, ali se može pokrenuti upravni spor u roku od 30 dana od dana 

dostavljanja odluke tužbom pred Osnovnim sudom Brčko distrikta Bosne i Hercegovine.     

 

                                                                            Predsjednik 

                                                                             Komisije za odlučivanje o sukobu interesa 

                                                                                           ________________________ 

                                                                                           Admira Mujić, dipl. pravnik                                                                                   

      Dostaviti:  

1. Draganu Tomiću,  

Ul. Skendera Kulenovića br. 15 Brčko, 

2. Internet stranici Komisije,  

3. Evidenciji i 

4. Arhivi.  

 


